
Cordovillako Suhiltzaileen Parke Nagusiak datorren astean hartuko ditu lehenengo langileak 

Instalazio berria ia amaituta dago, eta erantzuteko gaitasuna eta baliabideen kudeaketa hobetzea izanen du helburu
Ostirala, 2009ko urtarrilaren 23a.  Nafarroako Gobernuaren Cordovillako (Galar) Suhiltzaileen Parke Nagusiak datorren astetik aurrera hartuko ditu lehenengo langileak. Apurka-apurka, geroz eta langile gehiago hartuko dira, eta zentroa bi hilabeteren buruan izanen da erabat eraginkorra. 

Javier Caballero Martínez lehen presidenteorde eta Lehendakaritza, Justizia eta Barne Departamentuko kontseilariak eta David Sainz Jiménez Nafarroako Larrialdietako Agentziako (ANE) zuzendari kudeatzaileak gaur goizean bisitatu dituzte instalazio berriak. Obrak ia amaituta daude, azkena ematea eta hornitzea bakarrik falta da.

Lehenengo lanpostuak Suhiltzaileen Zerbitzuko zuzendaritzako kideek, teknikariek eta administrariek beteko dituzte. Hala, gaur egun Iruñeko Aralar kaleko 3. zenbakiko bulegoetan dagoen herritarren arretarako zerbitzua Cordovillako Parke Nagusira lekualdatuko da, hurrengo astetik aurrera. 

Lehenengo langile hauek eraikineko hirugarren solairuan instalatuko dira. Hornikuntza lanak asteburu honetan egingo dira. Guztira 92 langile izanen ditu parke berriak, eta zuzendaritzako kideez, teknikariez eta administrariez osatutako lehenengo talde horretan 20 langile izanen dira. Gainontzeko 72 langileak suhiltzaileak izanen dira.  

Obraren egikaritze aurrekontua 6,8 milioi eurokoa da; ekipamendua barne. Ibilgailuen eta material tekniko espezifikoen erosketak, ordea, 1,5 milioi euroko inbertsioa eskatuko du. Obra Bidasoa Arkitektura Bulegoa, SM enpresak zuzendu du eta Obenasa eraikuntza enpresak egikaritu du. 

Parke modernoa eta osoa
  Nafarroako Suhiltzaileen Parke Nagusia Zaragoza etorbidean kokatuta dago, eta lau elementuz osatuta dago: beheko solairuaz gain, beste hiru solairu dituen eraikin nagusia (2.478 m2); eraikin osagarri bat (1.366 m2), Nafarroako parke guztiei zerbitzua emango dien eta talde espezifikoen (uretako erreskate taldea, mendiko erreskate taldea, etab.) materiala gordeko duen biltegi batekin; bi eraikinen arteko patio bat (2.084 m2); eta heliportua (4.193 m2). Eraikitako gainazalek, aparkalekuak kontuan hartu gabe, 10.000  m2 baino gehiago izanen dituzte.
  Eraikin nagusiak beheko solairua eta beste hiru solairu ditu:

  - beheko solairua 455 m2-koa da. Parkearen kontrol eremua, armairuak eta lehen laguntzarako biltegia edukiko ditu. Horrez gain, 1.821 m2-ko garajerako sarbidea izanen du. Garaje horrek hogei bat ibilgailutarako lekua eta kanpoalderako eta patiorako hiru bide izanen ditu. 
  - lehenengo solairuak 548 m2 izanen ditu, eta agintarien eta medikuen bulegoez gain, komunikazio eta kontrol sistema orokorrak, eta ehun bat lagunentzako lekua izanen duen prestakuntza eta bileretarako areto bat hartuko ditu. 
  - bigarren solairuak 871 m2 ditu, suhiltzaileen egoitza/etxea izanen da. Aldagelak, egongela eta logela edukiko ditu, nola parke nagusiko suhiltzaileentzako, hala udako kanpainarako kontratatutako langileentzako. Horrez gain, garaiera bikoitzeko gimnasio bat eta Nafarroako Larrialdietako Agentziako langileen mantentze fisikorako eta entrenamendurako 70 m2 izanen ditu.
  - hirugarren solairuak 604 m2 izanen ditu. Parkeko administrazio arloa bertan kokatuko da; zuzendaritzako kideentzako, teknikarientzako eta administrarientzako hamahiru bulego izanen ditu.
  Parkearen eraikin osagarriak 1.366 m2 eta karga jasogailu batekin elkartutako bi pisu ditu. Gainera, kirol eta aisialdirako instalazioak eta erabilera anitzeko aretoak hartuko ditu. 
  Bi eraikinen artean 2.084 m2-ko patio bat dago, hamar aparkalekurekin, ibilgailuen garbiketarako eta azterketarako eremu batekin, eta parketik ateratzeko beste irteera batekin. 
 Azkenik, muinoaren goialdean,  Reyno de Navarra Estadiora begira, heliportu eta hangar bat jarriko da, 514 m2-ko lurreratze eta aireratze pista batekin, 2.475 m2-ko aparkaleku batekin, eta pilotu eta mekanikoentzako bulegoekin (1.204 m2). 
  
Parke nagusiak 40 ibilgailurentzako lekua izanen duen aparkaleku estali bat edukiko du; matxura kasuetarako gasolio sorgailu bat jarriko da, hornikuntza elektronikorekiko alternatiba gisa; aire konprimituko botilak kargatzeko konpresore bat egongo da; instalazio guztiek zoru erradiatzaile bidezko berokuntza  edukiko dute; eta argi, telefonia edo alarma instalazio guztiek funtzionamendu automatizatu eta zentralizatua izanen dute. 
Arreta hobetzeko kokaleku berria
  Parke nagusi berriak lau eginkizun nagusi izanen ditu: Iruñeko eta Eskualdeko beharrei erantzutea; eskualdeko beste zortzi parkeei laguntza ematea (Altsasu, Oronoz-Mugairi, Nabaskoze, Auritz, Zangoza, Tafalla, Azkoien, Lizarra, Lodosa eta Tutera); helikopteroen flota Nafarroako Gobernuaren zerbitzura zentralizatzea (flota bi helikopterok osatzen dute, eta horietako bat medikalizatua da. Udako kanpainarako hirugarren bat kontratatzen da); eta bere instalazioetan beste zerbitzu batzuk (esaterako, udako suteei aurrea hartzeko kanpaina), talde bereziak eta ekipo medikalizatuak hartzea.

  Hala, egun Aralarko parkean dagoen Suhiltzaileen anbulantzia medikalizatua parke honetara lekualdatuko da, helikoptero medikalizatuarekin koordinatuta lan egin dezan. 
  Urbanizazio eta industrialde berriekin Iruñeko Eskualdeko hirigintzak izan duen hazkundea eta hazkunde demografikoa kontuan hartuta, Nafarroako Gobernuak Iruñea erdian kokatutako suhiltzaileen parke nagusiaren kokalekuaren egokiera aztertu behar izan zuen. Erantzun denborak ez ziren egokiak izan, batik bat Nafarroako hiriburutik kanpora egin beharreko sorospenetan, hiri osoa zeharkatzera behartuta daudelako. 

  Gainera, egungo parke nagusiaren kokalekuak dituen muga fisikoak direla eta, ez zen posible instalazioak eta jarduerak handitzea, ezta aurrea hartze, suteen itzaltze eta salbamendu zerbitzuen (urtaroen araberako) beste behar batzuei erantzutea ere; esaterako, udako suteen kanpainari erantzutea. Zerbitzu horretarako, urtero behin-behineko parke bat muntatu ohi da, Ingurumen Departamentuak Miluzen (Iruñea) utzitako lursail batzuetan.
  Hala ere, Iruñeko Aralar kaleko parkea aktibo mantenduko da, eta bertatik hiri barneko eskaerei erantzungo zaie, etorkizuneko Trinitarioseko parkea martxan ipini arte. 
(






( Oharra: � HYPERLINK "http://www.navarra.es" ��www.navarra.es� webguneko “Berriak” atalean prentsa ohar honekin lotutako argazki bat dago.

